
Til: Barne- og likestillingsdepartementet








Oslo 1. september 2008
Høyringsfråsegn om NOU 2008 : 6 Kjønn og lønn. Fakta, analyser og virkemidler for likelønn
Raudt vil gratulera likelønnskommisjonen med ei grundig utreiing og offensive forslag for å heva lønna til kvinner.
Kommisjonen er både innstilt på å bruka pengar, og innstilt på å utfordra arbeidsgjevarar og fagforeininger gjenom at dei:
* Foreslår å setta av 3 mrd over statsbudsjettet til likelønnspott i offentleg sektor, og at desse midla skal vidareførast
* Oppfordrar dei sentrale partane i privat sektor til å setta av pengar til lågtlønns- og kvinnepott
Kommisjonen har likevel vald å sjå bort frå to viktige forhold som fører til lågare kvinnelønn: heiltid-deltid og skift-turnus.
Sjølv om kvinner har timelønn som er 85 % av den menn har, så er inntekta mykje mindre, berre rundt 60 %, hovudsakleg fordi kvinner jobbar meir deltid. Prosentane seier mykje om fordelinga av pengar og ressursar mellom kvinner og menn, og dermed tilgang til alt som kan kjøpast for pengar: ein stad å bu, god og sunn mat, helsetenester, aviser, fritidsaktiviteter, ferie. Pengar er makt, så det seier også mykje om maktforholda.
For kvinner som har felles økonomi med mannleg sambuar eller ektefelle betyr det at dei aller fleste er økonomisk avhengig av mannen for å oppretthalda den levestandarden dei har. I dei aller fleste heterofile parforhold tener menn meir enn kvinner. Kvinner som lever aleine eller er einestående forsørgarar har ofte vanskeleg økonomi, og kvinner som bur saman må klara seg på to lave inntekter.
Flesteparten av kvinnene jobber deltid. Ein strategi som går ut på å løysa kvinnelønnsspørsmålet utan å gjera noko med arbeidstida har difor ingen moglegheit til å lukkast på litt lengre sikt. Dei fleste som jobbar deltid jobbar lang deltid, dvs rundt 6 timer om dagen. Viss normalarbeidsdagen hadde vore 6 timar ville det vore mykje enklare å få til likelønn, då ville kvinner og menn hatt eit mykje likare utgangspunkt i arbeidsmarknaden.
Så endå meir offensive tiltak enn likelønnspott vil vera:
* heiltid ein rettighet, deltid ein moglegheit
* likestilling skift – turnus
* 6-timars normalarbeidsdag med full lønnskompensasjon
Raudt er skuffa over at regjeringa ikkje har bruka innstillinga frå likelønnskommisjonen som startskot for offensive tiltak – og heller ikkje ser ut til å ha planar om å iverksetta tiltaka kommisjonen har foreslått. Raudt håpar at regjeringa umiddelbart set i gang tiltak, det er viktig å setta i gang no for det hjelper ikkje med valkampløfter.
Når det gjeld dei konkrete forslaga frå likelønnskommisjonen meiner Raudt:
1. Raudt stør forslaget om å styrka Likestillings- og diskrimineringsombudet for at dei betre skal kunna følgja opp arbeidsgjevarane si plikt i følgje likestillingslova til å arbeida for likestilling. Me vil her understreka kor viktig lønnsstatistikk fordelt på kjønn og stillingsgrupper er, og at denne blir gjort kjent for dei tilsette.
Me vil også peika på at det er grunn til å sjå meir på punktet om at lova og praktiseringa ombodet/nemnda har hatt opnar for at ulik marknadslønn er legitim grunn til lønnsskilnader mellom kvinner og menn.
2. Raudt stør forslaget om lønnsløft for utvalde kvinnedominerte yrker i offentleg sektor. Etter vårt syn er 3 milliarder en god start, men det er nødvendig med årlege bevilgningar til målet er nådd. Ein kvinnepott må omfatta kvinnedominerte yrkesgrupper i offentlig sektor – både med og utan høgare utdanning.
3. Raudt stør forslaget om kombinerte låglønns- og kvinnepotter i privat sektor. Det er nødvendig å finna tiltak som gjer at lønnsvekst for lågtlønnsgrupper blir sikra gjennom at mesteparten av tillegga vert gjevne sentralt, ikkje lokalt, og at dei vert gjevne til heile gruppa, ikkje individuelt som trynetillegg.
4. Raudt synst det er positivt at det blir lagt til rette for at far, medmor eller andre omsorgspersonar skal kunna ta ut foreldrepermisjon utan økonomisk tap. I Noreg har vi 42 veker omsorgspermisjon ved fødsel, mens dei fleste tar ut 1 år permisjon med 80 % lønn. Kommisjonen foreslår ei tredeling av dagens permisjonstid. Raudt er skuffa over at likelønnskommisjonen ikkje foreslo å utvida den lønna permisjonstida til 52 veker, slik at ei jamnare deling hadde vore mogleg for dei fleste.
5. Raudt stør anbefalinga til organisasjonane i arbeidslivet om ein tariffesta rett til minimum eit gjennomsnittleg lønnstillegg for arbeidstakarar som har fråvær pga foreldrepermisjon. Forbod mot lønnsdiskriminering av arbeidstakarar i svangerskapspermisjon må lovfestast.
Raudt vil også peika på at manglande lønnsvekst for arbeidstakarar som har vore i foreldrepermisjon  primært er eit problem der det blir gitt lokale individuelle tillegg, og er nok eit argument for å begrensa slik lønnsdanning.
6. Raudt meiner det er viktig å arbeida for at det blir tilsett fleire kvinnelige leiarar, både i privat og offentleg sektor. Å vera leiar må kunna kombinerast med å ha familie og eit sosialt liv utanom jobben. Arbeidet må organiserast silk at arbeidstidsreglane også gjeld for leiarar. Det er viktigare enn skyhøge leiarlønningar.

